 Агенцијата за заштита на правото на слободен пристап до информациите од јавен карактер, врз основа на член 109 став 9 од Законот за општата управна постапка (“Службен весник на Република Македонија“ бр. 124/2015), а согласно член 27и член 34 став 1 од Законот за слободен пристап до информации од јавен карактер (“Службен весник на Република Северна Македонија“ бр. 101/2019), и  согласно Упатството за спроведување на Законот за слободен пристап до информации од јавен карактер (“Службен весник на Република Северна  Македонија“ бр.60/20), постапувајќи по Жалбата изјавена од Ф. Џ., поднесена против Општина Тетово, по предметот Барање за пристап до информации од јавен карактер, на 25.11.2025 година го донесе следното 

Р Е Ш Е Н И Е

1.Жалбата изјавена од Ф. Џ., поднесена против Одговорот на Општина Тетово заведен под нивен број 19-13484/2 од 14.11.2025 година, заведена во Агенцијата со бр.08-574 на 10.11.2025 година, по предметот Барање за пристап до информации од јавен карактер, СЕ УВАЖУВА и предметот се враќа на повторно постапување пред првостепениот орган.
	2. Имателот на информации е должен да го спроведе ова Решение во рок од 15 дена од денот на неговиот прием и за истото да ја извести Агенцијата.


О Б Р А З Л О Ж Е Н И Е

Ф. Џ., како што е наведено во Жалбата, на 16.10.2025 година преку архивата на Општината, поднел Барање за пристап до информации од јавен карактер до Општина Тетово, со кое побарал по е-маил да му бидат доставени  следните информациии:
„ 1. Списокот на вработени од страна на Општина Тетово преку договорот со Приватната Агенција Џоб 2011 за 2022 година, вклучувајќи ги името и презимето, функцијата за што се ангажирани и платата.
2. Списокот на вработени од страна на Општина Тетово преку договорот со Приватната Агенција Џоб 2011 за 2023 година, вклучувајќи ги името и презимето, функцијата за што се ангажирани и платата.
3. Списокот на вработени од страна на Општина Тетово преку договорот со Приватната Агенција Џоб 2011 за 2024 година, вклучувајќи ги името и презимето, функцијата за што се ангажирани и платата.
 4.Списокот на вработени од страна на Општина Тетово преку договорот со  Приватната Агенција Џоб 2011 за 2025 година, вклучувајќи ги името и презимето, функцијата за што се ангажирани и платата“.
	Постапувајќи по ова Барање, Имателот на информации не постапил по Барањето во законски определениот рок, поради што Барателот во законски определениот рок поднел Жалба до Агенцијата. Во жалбата е наведено: „.. На 16.10.2025 година, преку архивата, од Општина Тетово ... побаравме Список на вработени... До денес не сум добил одговор од Општина Тетово...“ 
[bookmark: _Hlk214370447]	Агенцијата, преку е-маил заведен со бр.08-574 од 10.11.2025 година, ја препрати Жалбата до Имателот на информации и побара во рок од седум (7) дена да се произнесе по истата и до Агенцијата да ги достави сите списи во врска со предметот.
На 14.11.2025 година, Барателот, до Агенцијата, достави корегирана Жалба, примена и заведена под број 08-574 на 17.11.2025 година, во која се наведува: „ Повелете во прилог корегирана жалба, стигна одговор од општината, сепак не ни се доставени информациите кои ги бараме.“ Во прилог достави фотокопија од Одговор на барање за пристап до информации од јавен карактер од Имателот на информации, заведен под нивен број 19-13484/2 од 14.11.2025 година. Во одговорот, меѓудругото се наведува: „ ... На официјалната веб-страница на Општина Тетово е објавен списокот на сите вработени во Општина Тетово, на кој се вклучени и лицата ангажирани преку приватната агенција Xhob 2011. Во согласност со одредбите од Законот за заштита на лични податоци, за какви било дополнителни информации или поединечни детали за договорните односи на овие вработени, ве молиме контактирајте ја Агенцијата Xhob 2011, како носител на релевантните податоци.“
Агенцијата, преку е-маил заведен со бр.08-574 од 17.11.2025 година, ја препрати Жалбата до Имателот на информации и побара во рок од седум (7) дена да се произнесе по истата и до Агенцијата да ги достави сите списи во врска со предметот.
Имателот на информации не одговори на дописот од Агенцијата.
	Постапувајќи по Жалбата, Агенцијата за заштита на правото на слободен пристап до информациите од јавен карактер истата ја уважи, и предметот го врати на повторно постапување пред првостепениот орган, поради следното:
Агенцијата за заштита на правото на слободен пристап до информациите од јавен карактер утврди дека Имателот на информации не отпочнал првостепена постапка по Барање за пристап до информации од јавен карактер согласно член 20 став 1 од Законот за слободен пристап до информации од јавен карактер, при што наместо да донесе Решение за одговор на барање за слободен пристап до бараната информација карактер изготвил Одговор на Барање, но на Барателот не му ја доставил бараната информација на начин и во форма наведени во Барањето.        
Согласно член 20 став (1) од Законот за слободен пристап до информации од јавен карактер, Ако имателот на информации позитивно одговори на барањето или ако барањето делумно или целосно го одбие, за тоа ќе донесе решение.
Агенцијата му укажува на Имателот дека согласно член 88 од Законот за општата управна постапка, Управниот акт што е издаден во писмена форма содржи: вовед, диспозитив, образложение, правна поука, потпис од овластеното службено лице и печат. 
Агенцијата му укажува на Имателот на информации дека согласно член 3 став 1 алинеја 2 од Законот за слободен пристап до информации од јавен карактер е утврдено дека: „информација од јавен карактер е информација во која било форма што ја создал или со која располага имателот на информацијата согласно со неговите надлежности“,  а согласно член 10 став 1 алинеја 6, 18 , 21 и 22 од истиот Закон, е должен да ја информира јавноста со објавување на податоци од негова надлежност, статистички и други информации кои произлегуваат од надлежноста и работата на имателот на информацијата. Со давање на бараните податоци нема да настане штета за Имателот на информации. Со давање на бараните информации ќе се обезбеди поголема транспарентност и отчетност на работата на Имателот на информации, за начинот на трошење на јавните пари, пари на граѓаните и ќе се овозможи остварување на јавниот интерес. 
Во конкретниот случај, Агенцијата смета дека бараните информации се информации од јавен карактер и дека Имателот на информации, треба да располага со информациите наведени во Барањето. Притоа му укажува на Имателот на информации да ја има предвид и одредбата од член 3 алинеја 7 од истиот Закон - „јавен интерес" во остварувањето на правото на пристап до информации подразбира, но не се ограничува, на интерес за информации, со чие што објавување, односно остварување пристап: 1) ќе се открие злоупотреба на службена положба и коруптивно однесување; 2) ќе се открие противправно стекнување или трошење на буџетски средства; 3) ќе се открие потенцијален судир на интереси; 4) ќе се спречат и откријат сериозни закани по здравјето и животот на луѓето; 5) ќе се спречи и открие загрозување на животната средина; 6) ќе се помогне да се разбере прашањето за кое се креира јавна политика или се води парламентарна дебата и 7) ќе се овозможи еднаков третман на секој граѓанин пред законите.
При повторното постапување по предметното Барање, Имателот на информациие должен одново да го разгледа Барањето и да постапи согласно одредбите од Законот за слободен пристап до информации од јавен карактер, односно по укажувањата на Агенцијата. 
Поради погоре наведеното, Агенцијата за заштита на правото за слободен пристап до информации од јавен карактер одлучи како во диспозитивот на ова Решение. 
Ова Решение е конечно во управната постапка и против него нема место за жалба. 
ПРАВНА ПОУКА: Против ова Решение странката може да поведе управен спор пред Управниот суд во рок од 30 дена.
 
                                                                                                         Директор,
                                                                                                Пламенка Бојчева

